M I S L E W E 

на Комисијата за европски прашања на Собранието на Република Македонија по Нацрт-резолуцијата за напредокот на Република Македонија  во 2007 година, изготвен од Комисијата за надворешни работи на Европскиот парламент (2007/2268 (INI))

Комисијата за европски прашања ја разгледа Нацрт-резолуцијата  за напредокот на Република Македонија во 2007 година, што ja предложи известителот Ерик Мејер од Комисијата за надворешни работи на Европскиот парламент и притоа ги зазема следните ставови:

· Комисијата  го  поздравува изготвувањето на Резолуцијата на Европскиот парламент за напредокот на Република Македонија во 2007 година како инструмент кој ќе претставува насока за понатамошно спроведување на реформите во Република Македонија со цел постигнување на критериумите за членство во Европската унија, дефинирани со заклучоците на Европските совети во Копенхаген (1993) и Мадрид (1995).

· Комисјата особено го поздравува повикувањето за почеток на преговорите за членство на Република Македонија во ЕУ во 2008 година, како чин што ќе биде резултат на напредокот на земјата во исполнувањето на познатите Копенхашки критериуми. Во овој контекст, Комисијата смета дека почетокот на преговорите за членство ќе биде порака и поттик за целиот регион. 

· Изразувајќи задоволство од соработката меѓу Собрaнието на Република Македонија и Европскиот парламент, која се одвива во рамките на Мешовитиот парламентарен комитет, Комисијата би сакала да изрази уверување дека содржината и духот на заклучоците од Четвртиот состанок на Комитетот (Брисел, 26-27 ноември 2007 година) за состојбите во процесот на пристапување на Република Македонија во Унијата ќе бидат соодветно рефлектирани во текстот на Резолуцијата на ЕП. 
· Комисијата очекува дека прашањето за разликата околу името ќе биде третирано во Резолуцијата на адекватен начин - како билатерално прашање меѓу Македонија и Грција за кое се водат разговори околу разликите под покровителство на Обединетите Нации. Во Предлог Резолуцијата од 18 точки 5 се посветени на проблемот со името и Комисијата смета дека во нив се изнесени ставови кои се во спротивност со официјалната позиција на Република Македонија и прашањето се третира на начин кој што не соодветствува со вообичаениот приод на Европската унија кон овој проблем. Прашањето за името на Република Македонија не е дел од критерумите од Копенхаген, а Република Грција со Времената спогодба од 1995 година презеде обврска да не го попречува приемот на Република Македонија во меѓународни, мултилетерални и регионални организации и институции. Во врска со ова прашање, Комисијата би сакала да укаже дека билатералните разговори продолжуваат со цел изнаоѓање на решение. Република Македонија по однос на ова прашање покажува конструктивност и се залага за интензивирање на дијалогот. Комисијата потсетува дека референцата претставува формула за привремено обраќање во органите и телата на ОН; привременото обраќање беше наметнато заради прием на Република Македонија во ОН, а не заради меѓународно признавање на земјата (од осамостојувањето, 117 земји ја признаа Република Македонија под нејзиното уставно име); 

· Комисијата би сакала да укаже дека позитивните резултати од политичкиот дијалог во Република Македонија не се нотирани во Предлог извештајот на Ерик Мејер и истите би требало да се рефлектираат во текстот. Во овој контекст, Комисијата укажува дека јавноста и политичките партии се обединети околу Европската интеграција на Република Македонија и дека на тој пат свој придонес имаат сите досегашни влади. Комисијата сака да укаже дека врз основа на обновениот и интензивиран дијалог меѓу релевантните политички фактори, Собранието усвои повеќе важни закони за комплетирање на реформата во судството и понатамошното унапредување на меѓуетничките односи. Комисијата истакнува дека најголемиот дел од преостанатите европски закони предвидени за усвојување во 2007 исто така беа усвоени. Како резултат на политичко единство во Собранието беше формиран Национален совет за Европска интеграција, предводен од лидерот на најголемата опозициона партија, со цел унапредување на реформската агенда за членство во ЕУ. Во таа насока, Комисијата потенцира дека во Република Македонија се постигнати исто така значајни резултати во отпочнувањето на процесот на реформите во судството, борбата против корупцијата и организираниот криминал како и во доменот на економијата. 

· Комисијата сака да нагласи дека Македонија дава значаен придонес во унапредувањето на регионалната соработка и дека има конструктивна позиција кон процесот за определување на финалниот статус за Косово. Комисијата истакнува дека предлогот на Ахтисари претставува добра основа за техничка демаркација на границата. Комисијата посебно укажува дека ЕУ може да смета на поддршката на Македонија во реализација на идната мисија на Косово.
· Комисијата очекува поддршка од Европскиот парламент за  укинување на визите за македонските државјани од страна на земјите членки на Европската унија. Како земја кандидат за членство во ЕУ и земја која очекува покана за членство во НАТО нагласуваме дека земјата е целосно посветена на исполнување на критериумите за членство во тие институции и очекуваме целосно укинување на визите за Република Македонија. Комисијата потсетува дека во РМ пред речиси една година се воведени биометриски патни исправи и останатите лични документи, веќе е воспоставен Националниот визен информациски систем со Визен Центар чијашто целосна операционализација ќе се изврши во нередните месеци, се спроведува интегрираното гранично управување, донесена е потребната законска регулатива во релевантните области и смета дека РМ и во овој момент е подготвена да биде укинат визниот режим кон неа. Споредено со земјите во регионот, Република Македонија е лидер поврзано со овој план.

· Во однос на Образложението на Нацрт-резолуцијата, Комисијата би сакала да сугерира тоа да не биде составен дел од Нацрт-резолуцијата, имајќи предвид дека различните видувања за историските и географски факти се навредливи за Република Македонија и  претставуваат потенцијален извор на непродуктивни недоразбирања. 

· Ова мислење ќе биде доставено до претседателот на Европскиот парламент, членовите на Комисијата за надворешни работи на ЕП и членовите на Мешовитиот парламентарен комитет - Република Македонија / Европска унија.
